
Globalizazioa 

Arkaitz Zarraga Azumendi 

Euskara irakaslea 

Denboran zehar hizkuntza asko desagertu da, arrazoi ezberdinak direla medio. Mundu mailan, historian zehar gertatutako egiturazko aldaketak, Frantziako iraultza, inprentaren asmakizuna, iraultza industriala edota garraiobideen ugalketa besteak beste, txikien kalterako izan dira, hizkuntza indartsuen nagusitasuna ekarri dute. Orain arte biziraun dutenak, egoera berrietara moldatzen edo isolatuta egoten asmatu dutelako daude bizirik. 

Hizkuntzak galtzeko edo ahultzeko arrazoien artean, politikoak, soziokulturalak, ekonomikoak, demografikoak, axolagabekeria eta abar dauzkagu. Hauen ondorioz, hizkuntza txikiagoek lekua galdu dute, horizontalki nahiz bertikalki, eta hizkuntzarekin batera kultura osoak desitxuratuz joan dira, kultura nagusia asimilatuz. 

Geureari dagokionez, arazo hauetako asko pairatu ditugu eta egun daukagun egoeran egotea mirakulutzat jo daiteke. Lehenik eta behin arazo politiko-militarrak pairatu ditugu. Aurreko erasoen ostean, XX mendearen erdialdean izandako debeku eta jazarpen egoerak izugarrizko kaltea eragin digu, gaur egun oraindik ere sufritzen duguna. Ama hizkuntza euskara zuten askok galdu egin zuten, etxeetan zabaldutako beldurraren ondorioz transmisioa eten zelako edota eskolan pairatutako errepresio egoeraren ondorioz (eraztuna, egurra...) ume askok euskara galdu zutelako. Ondorioz, gune jakin batzuetan izan ezik, euskara kaletik desagertu zen, eta baita lan mundu, komunikabide, botere-gune, administrazio eta abarretatik ere. Oraindik asko dira , kendu zietelako edo inoiz izan ez dutelako, euskararik ez duten euskalzaleak, eta zalantzarik gabe, euskararen normalizazioan pisu handia izan duen gizon-emakume taldea dugu: batetik euskararen normalizazioan zeresan handia izan zuten, ikastolen eta gau-eskolen sorreretan adibidez, baina bestetik, euskaldundu ez direnez, erabilerarako oztopo ere izan dira. 

Arazo demografikoek ere berebiziko indarra izan zuten. Nahiz eta kontu honen aipatze hutsa politikoki ez zuzentzat hartzen den, inmigrazio politiko bortitza jasan genuen. Zonalde batzuetan erdal gune zabalak sortu ziren. Honek ondorio ezberdinak ekarri zituen: euskararen desprestigioa baserritar hizkuntzatzat hartzean, erdaldun elebakarren eta euskaldun elebidunen arteko harremanetan erdara gailentzea, erdara eta modernitatea lotzea, euskara gaitzestea, eta abar. Hau guztia dela eta identitate kulturalaren galera eman da zonalde batzuetan. Orain datorren erronka berria «globalizazioa» da. Oraindik aurreko arazoak konpondu ez direnean, tamaina honetako harriari dator! 

Globalizazioaren aroan gaude. Teknologia berriek dakartzaten aldaketak eta botereen bakantzeak geldiezina dirudite. Hala ere, ezin uka o ikusmina ere sortzen duela «aurrerabideak». Internetek eta teknologia berriek ematen dituzten aukerak hainbeste dira... 

Gutxi jakin baina apurka gauzatxo berriak egiten ditugunok, zabaltzen zaizkigun leiho berriekin harrituta gaude. Ez naiz ari windowsek zabaltzen dituen leiho birtual horietaz, aukerez ari naiz; lanerako, ligatzeko, jolasteko, ikasteko, sexurako eta harremanak egiteko modu berriez. Gainera, aldaketa honen eraginaren tamaina da bereziki harritzen gaituena. Mundua aldatzen ari da baina ez dakigu nora hel daitekeen. 

Babadakigu aldaketak berez ez direla txarrak eta erabilera egokiak ematen asmatzea dela gakoa. Baina, orain arteko aldaketak hizkuntza txikien biziraupenerako kaltegarriak izan dira, eta oraingoan enbata gogorra dator. Beraz, gure hizkuntzaren alde zerbait egingo badugu, baliabideak azkar eta ganorazkoak behar ditugu. 

Globalizazioa diogunean, munduan harremanetan jartzeko modu berriaz ari gara; mugez gaindiko erlazioak, azkarragoak anitzagoak. Internet dugu fenomeno honen bultzatzaile eta ikur nagusia. Sare birtual honen bitartez orain arteko harreman guztiak aldatu dira. Edozeri buruzko informazioa jaso dezakegu aitaren batean. Baina honek, noski, hizkuntza arazoa dakar. Interneten zabalduen dagoen hizkuntza ingelesa da, eta edozein gairi buruzko informazioa bilatu nahi izanez gero, ingelesez aurkitzea posible da. Gaztelaniak ere nahikoa presentzia du. Hizkuntza nagusiek, beraz, informazio gehiago sortzeko aukera dute, eta honek hizkuntzak bakantzeko arriskua dakar. 

Gauzak horrela, ordenagailu bidezko harremanetan hizkuntza batzuek besteekiko nagusitasuna har dezakete. Ondorioz, hizkuntza guztiak egoera diglosiko batera helduko lirateke (eta seguruenik heltzen hasiak dira), non funtzio batzuetarako beste hizkuntza bat erabiltzen hasten diren ( ingelesa). Funtzio horiek garatu gabe geratuko lirateke hizkuntza txikiagoan eta nagusiak lekua kenduko lioke apurka. Esan gabe doa hizkuntza txikiaren erabileran ez ezik, kalitatean ere eragina baduela honek, kalkoak eta maileguak etengabekoak izango baitira. Beraz, globalizazioa eta Internet bera mehatxu bat dira hizkuntza txikientzat. Frantzia bezalako herriak ere hasiak dira neurriak hartzen. Gure hizkuntza egoera berri honetara ere moldatzea funtsezkoa izango da, biziraungo badu. 

Hontaz gain, informazioa jasotzeko ez ezik, sortzeko ere baliabide ezin hobeak dira teknologia berriak. Edozein arlotan aurreratzeko aukera ematen du, bai eta aurrerapenak zabaltzeko aukera ere. Esaterako, itzulpen automatikoak hobetuz doaz, arlo honetan egiteke dagoena asko bada ere. Jadanik badira berehalako itzulpena egiteko gai diren programak, nahiz eta euskararako itzulpenak arazo ugari ematen dituen. Besteak beste gure sintaxiagatik. Bestalde, itzulpen memorietan oinarritutako programek arrakasta handia dute, eta hobetuz joango dira itzulpen memoriak ugaritzen diren heinean. Urte gutxiren buruan oso garatuta egongo da modu honetako softwarea. 

Bestalde, leiho paregabea izan daiteke sarea, munduko hizkuntzarik zaharrenetako honetara hurbildu nahi duen ororentzat. Garai batean euskarari buruz edozer jakin nahi zuenak Euskal Herrira etorri besterik ez zuen; egun, Argentinatik, Australiatik, Kongotik nahiz Txinatik euskaraz aritzea posible da. Hizkuntzak ikasteko aukera ere handiagoa da, batez ere euskalduntzean dihardugunontzat. Euskara ikasteko modu ezberdinak agertu zaizkigu, bai eta ohiko ikasketa moduan lagungarri gertatuko zaizkigun baliabide ugari ere (...) 

Arrisku handiak dituegoera berri honek, baina orain arte, arestian aipatutako mehatxu guztiei aurre egin badiegu, honi ere egingo diogu. Bide horretan abiatuak gara eta horretan jarraitu beharko dugu, bakoitzak dagokin arloan, euskarak ahalik eta egoera gorenean eta osasuntsuenean eutsi dezan. 

